
Shivarahasyashravanaphalakathanam

శివరహస్యశ్రవణఫలకథనమ్

(శివరహస్యాన్తర్గతే  ఈశాఖ్యే)
- జైగీషవ్యస్కన్దసంవాదే   -

స్కన్ద ఉవాచ ।
శమాయనతపోధనాః శివపదాబ్జసద్భావనాః
సనన్దనసనాతనభృగువసిష్ఠబోధాయనాః   ।
శివార్చకజనావనాః శివకథాశ్రవాత్పావనా
భవన్తు మమ హృజ్జనా  భవపదాబ్జసంసేవనాః  ॥ ౪౫॥
తురఙ్గమాతఙ్గశతాఙ్గధాత్రీం   
పవిత్రపాత్రం   ప్రదదాతి  గాం వసు ।
సత్రాతిరాత్రైర్యజతే   స వేదా-

నధీయతే తీర్థజలాప్లుతః   సః ॥ ౪౬॥
తతోఽధికం పుణ్యమవాప్య మోదతే
కిన్నాకపృష్ఠం  సుకృతామథౌకః ।
సదాశివస్యాస్య రహస్యసంశ్రవాత్
కైలాసమౌలౌ  నివసన్ గణో భవేత్ ॥ ౪౭॥
సాఙ్ఖ్యవ్యాఖ్యాన  సౌఖ్యప్రదమదమహిమాసఙ్ఖ్యహేతౌ   న జీవే
యోగో రోగైక  భోగో భవతి జనిమతాం రాగదో నో విరాగః ।
సఞ్జాయేత  భవేషు భాగ్యజనుషాం వైరాగ్యభాగ్యోదయః
ఆరోగ్యం ఖలు శఙ్కరాఙ్ఘ్రిభజనాచ్ఛేవైః   పరం లభ్యతే ॥ ౪౮॥
కాయం సాయముమాసహాయచరణామ్భోజార్చనాజ్జాయతే
సాపాయం న ఉపాయసాధ్యగదయుక్ కోఽయం న జానాత్యముమ్ ।
హాయం పాపమవశ్యమవ్యయమజం శాన్తం తురీయం శివం
ధ్యాత్వా హృత్కమలే వసైవ  నియతం కైలాసవాసాదరః  ॥ ౪౯॥

శ్రీకణ్ఠరత్నాడిసుజమ్బుకేశ  -
జప్యేశమధ్యార్జునకుమ్భఘోణే  ।
శ్వేతే వనే బ్రహ్మవనే  చ కాఞ్చ్యాం
శ్రీకాలహస్తావరుణాచలే  వా ॥ ౫౦॥
వృద్ధాచలే  వాఽభ్రసభా  సుగోనగే
శ్రుతీవనే  సేతువరే సుపుణ్యే ।
హాలాస్యకే వేణువనే చ తామ్రా -

కవేరజాగాఙ్గసునర్మదారే  ॥ ౫౧॥
గోదావరీ కృష్ణభవా  చయామునా-

తుఙ్గాసు  సమ్భేదవరే చ మజ్జనః  ।
అసావథాత్రాప్యవిముక్తవాస -
యోగ్యః శివప్రీతతనుర్భవేత  ॥ ౫౨॥
భక్తోఽవిముక్తేఽపి వసన్నథేశ-
కృపా వశాద్వాసమహో లభేత ।
కైలాసవాసోఽప్యవిముక్తవాసిభిః
ప్రాప్యేత  శమ్భోః కిల భక్తియోగైః  ॥ ౫౩॥
యే శఙ్కరాస్యకమలాన్నిగమాగమాన్త్య-
పుష్పోత్థసున్దరమరన్దరసేఽర్థవాదమ్     ।
తే మన్వతే ఖలు నరాః ఖరవానరాది-
గర్భేషు జారజభవా నవదుఃఖభాజః ॥ ౫౪॥
శివరహస్యమిదం శివవర్ణితం
యది సకృత్పఠతే భువి భక్తితః ।
నాఽవద్యమేషు భవితా భవవీక్షణేన
భావేషు ఘోరభవజం విభవం భజేన్న ॥ ౫౫॥
యస్తూర్ధ్వపుణ్డ్రమలికే   విదధన్నలీకం-
నాలీకజాసనశతం నిరయే పచేత్ సః ।
యోవిష్ణుసామ్యకధియా  హృదయే భవేద్యో-
విశ్వాధివిశ్వగణయోనిషు సమ్భవేత్సః ॥ ౫౬॥
భస్మత్రిపుణ్డ్రరహితః   శివలిఙ్గమత్ర  -

సమ్పూజనోజ్ఝితమతిః  శ్రుణుయాద్రహస్యమ్   ।
శైవం  వినిన్దతి  న నన్దతి  బుద్ధిపూర్వం
బౌద్ధేషు  జాయతి చిరం నిరయాగతోఽపి ॥ ౫౭॥
యోఽర్థాశయా  శివరహస్యమిదం త్వశైవే
సంశ్రావ్య  భవ్యపదవీం న స జాతు విన్దేత్  ।
లాలాముఖే చ నిరయే కృమిభుక్ స తిష్ఠేత్
విష్ఠాసు  నిష్ఠురకశాగ్రవికీర్ణదేహః    ॥ ౫౮॥
తస్మాత్పరం శివరహస్యమిదం మహార్థం
శ్రావ్యం  శివార్చకజనైర్ద్విజశామ్భవేభ్యః   ।
భస్మాక్షధారిభిరహర్నిశమేతదేవ
పాఠ్యం మహేశమతిభిర్యతిభిశ్చ నిత్యమ్ ॥ ౫౯॥
గోభూహిరణ్యకనకామ్బరరౌప్యకూప్య
ధాన్యైధనైర్గజతురఙ్గవరైస్తథాన్యైః        ।
సమ్పూజయేద్గృహవరైర్వరశామ్భవం   యః
ధన్యోఽథ శమ్భుగణపః స శివం యజేచ్చ ॥౬౦॥
ప్రత్యంశం  పరిపూజ్య శామ్భవవరం చైతస్య  సంవాచకం
భావాన్ భోజ్య సుభోజ్యషడ్రసవరైః   స్రక్చన్ద్రనాద్యర్హణైః     ।
తామ్బూలైర్వరగోసుదక్షిణధనైర్యోవా   సహస్రం  శతం
ఏకం వా దశ వా సుశామ్భవవరాన్ విశ్వేశసన్తుష్టయే  ॥౬౧॥
తస్మై  ప్రసన్నసుముఖః  ప్రభవేన్మహేశో
విఘ్నేశషణ్ముఖసమం ప్రవిభావయేత్తమ్  ।
విత్తర్ధిధాన్యధనభూమిగవాశ్వసఙ్ఘ  -
మాతఙ్గపుత్రసుకలత్రయుతం    కరోతి ॥౬౨॥
ప్రాజ్యం  రాజ్యముమాపతిః ప్రతి  దిశేత్ప్రాసాదమత్యుజ్జ్వలం
యోగం భోగమపి ప్రసాదసుముఖో  భక్తేషు ముక్తిం తథా ।
శక్తిం  భుక్తిమముత్ర పుత్రసహితం  పారుష్యహీనం వచః
ఆయుష్యం ప్రదదాతి  పుష్యతి పరం జోఘుష్యతే తద్యశః ॥౬౩॥
యే వై లిఖన్తి సుముఖా మఖజాతపుణ్యం
తే వై లభన్తి చ లభన్తి మహేన్ద్రలేఖాః  ।

తే సన్ముఖాః శివగృహస్య రహస్యతారం
తే షణ్ముఖోపమధియో న హి దుఃఖభాజః ॥౬౪॥
యోఽస్యాక్షరశ్రవణకృత్  క్షరయత్యఘౌఘం
సుశ్లోక  ఏవ స భవేత్ కిల శ్లోకపాఠీ  ।
అధ్యాయమాత్రపఠనశ్రవణాద్విముక్తః 
యోఽస్యార్థవిప్రతిపదం   స భవేద్విముక్తః ॥౬౫॥
భిన్నా యే హృదయేన దుఃఖనికరైః  సన్నా జరాద్యైర్గదైః  
అన్నానాం పతిమీశ్వరం చ జగతాం శీఘ్రం  ప్రసన్నం  కురు ।
కైలాసాచలవాసమోదసుమనస్యార్థాయ   కాశీం వ్రజ
దైవైర్భూసురసత్తమైశ్చ    గణపైర్యుక్తో  విముక్తిం వ్రజ  ॥౬౬॥
యల్లాభాన్నపరం  చ లాభమధికం హృల్లాసమన్యన్మునే
ఉల్లాసాయ  మనః స్వసన్నిభకథాసామ్యం న చోల్లస్యతి  ॥౬౭॥
నయామి శివపూజనైర్దివసమీశతోఽన్యం   సురం
నయామి శరణాన్తరం ప్రవిజహామి  పాపం సదా ।
భజామి శివమన్వహం ప్రతి  యజామి యజ్ఞైరహం
ప్రయామి  మనసా హరం ప్రతి  హరామి చిత్తం సదా ॥౬౮॥
॥ ఇతి శివరహస్యాన్తర్గతే  శివరహస్యశ్రవణఫలకథనం  సమ్పూర్ణమ్  ॥
-॥ శ్రీశివరహస్యమ్  ।ఈశాఖ్యః ద్వాదశమాంశః । ౩౬ ఫలశ్రవణకథనమ్  । ౪౫-౬౮
॥

